
              
  

 
ᓴᖅᑭᑕᐅᑲᐅᑎᒋᔭᕆᐊᓕᒃ 

ᑲᓇᑕᐅᑉ ᒐᕙᒪᒃᑯᖏᑦ, ᓄᓇᕗᑦ ᒐᕙᒪᖓ ᐊᒻᒪ ᓄᓇᕗᑦ ᑐᙵᕕᒃᑯᑦ ᑎᒥᖓᑦ ᑭᖑᓪᓕᖅᐹᖅᓯᐅᑎᒥᒃ 
ᐋᖅᑭᒃᓯᕗᑦ 2023−ᒥ ᐊᑐᓕᖁᔭᐅᓯᒪᔪᒥᒃ ᓄᓇᕗᒻᒥ ᓄᓇᒥᒃ ᐊᑐᕐᓂᕐᒧᑦ ᐸᕐᓇᐅᑎᒥᒃ 

ᐃᖃᓗᐃᑦ, ᓄᓇᕗᑦ − ᐅᓪᓗᑐᐃᓐᓇᖅ, ᔪᓚᐃ 3, 2026 

ᑲᓇᑕᐅᑉ ᒐᕙᒪᒃᑯᖏᑦ, ᓄᓇᕗᑦ ᒐᕙᒪᖓ ᐊᒻᒪ ᓄᓇᕗᑦ ᑐᙵᕕᒃᑯᑦ ᑎᒥᖓᑦ (ᐱᓕᕆᖃᑎᒌᑦ) 
ᐱᓕᕆᐊᖃᓪᓚᕆᒍᒪᕗᑦ ᓄᓇᕗᒻᒥ ᓄᓇᒥᒃ ᐊᑐᕐᓂᕐᒧᑦ ᐱᕙᒌᔭᖅᑕᐅᓯᒪᔪᒥᒃ ᐱᑎᑦᑎᔪᒥᒃ ᑐᑭᓯᓇᑦᑎᐊᖅᑐᒥᒃ, 
ᐊᑐᔅᓲᔭᕈᓐᓇᖅᑐᒥᒃ ᐊᑕᖐᑦᑎᐊᖅᑐᒥᒡᓗ ᖃᓄᐃᓕᐅᖁᔨᓂᕐᒥᒃ ᓄᓇᒥᒃ ᐊᑐᕐᓂᐊᕐᓗᓂ ᑕᒫᓂᓕᒫᖅ 
ᐅᑭᐅᖅᑕᖅᑐᒥ ᐊᕕᒃᓯᒪᓂᕆᔭᐅᔪᒥ. ᕿᒥᕐᕈᔭᐅᑦᑎᐊᓚᐅᖅᑎᓪᓗᒍ 2023−ᒥ ᐊᑐᓕᖁᔭᐅᓯᒪᔪᖅ ᓄᓇᕗᒻᒥ 
ᓄᓇᒥᒃ ᐊᑐᕐᓂᕐᒧᑦ ᐸᕐᓇᐅᑎ (ᐊᑐᓕᖁᔭᐅᔪᖅ ᐸᕐᓇᐅᑦ), ᐱᓕᕆᖃᑎᒌᑦ ᐊᑐᓂ ᑎᑭᐅᑎᓚᐅᖅᐳᑦ 
ᐃᓱᒪᓕᐅᕆᓂᕐᒥᒃ ᓱᓕ ᐱᓕᕆᐊᒃᓴᖅᑕᖃᕐᓂᖓᓂᒃ ᐱᓕᕆᖃᑎᖃᕐᓗᑎᒃ ᓄᓇᕗᒻᒥ ᐸᕐᓇᐃᔨᑦ ᑲᑎᒪᔨᖏᓐᓂᒃ 
ᐊᒻᒪ ᐊᑐᓕᖁᔭᐅᔪᖅ ᐸᕐᓇᐅᑎ ᐊᖏᖅᑕᐅᔪᓐᓇᙱᖦᖢᓂ ᒫᓐᓇᐅᔪᖅ, ᒫᓐᓇ ᑎᑎᕋᖅᑕᐅᒋᐊᕐᖓᕐᓂᖓᓄᑦ. 

ᓄᓇᕘᑉ ᓄᓇᒥᒃ ᐊᑐᕐᓂᕐᒧᑦ ᐱᕙᒌᔭᐅᑦ ᑕᒻᒪᖅᓯᒪᙱᓪᓗᓂ ᐱᒻᒪᕆᐊᓘᕗᖅ ᐃᑲᔪᖅᑐᐃᓂᐊᕐᓗᓂ ᐃᓄᐃᑦ 
ᐱᔪᓐᓇᐅᑎᖏᓐᓂᒃ, ᐅᑭᐅᖅᑕᖅᑐᒥ ᐊᕕᒃᓯᒪᓂᕆᔭᐅᔪᒥ ᐋᖅᑭᒃᓯᒪᓕᖅᑎᑦᑎᕙᖕᓂᕐᒧᑦ, ᐊᕙᑎᒥᒃ 
ᑲᒪᒋᔭᖃᖅᐸᖕᓂᕐᒧᑦ, ᒪᓕᒃᑕᐅᔭᕆᐊᖃᖅᐸᒃᑐᓄᑦ ᓇᓗᙱᑦᑎᐊᕐᓂᕐᒧᑦ, ᑲᒪᒋᔭᖃᑦᑎᐊᕐᓂᒃᑯᑦ 
ᐱᕙᓪᓕᐊᑎᑦᑎᓂᕐᒥᒃ ᓇᖕᒥᓂᕐᓗ ᐋᖅᑭᒃᓯᒪᓕᕈᓐᓇᕐᓂᕐᒥᒃ ᓯᕗᓂᒃᓴᒥ ᐃᓄᖕᓄᑦ ᑕᒪᓐᓇᓗ ᑲᔪᓰᓐᓇᕈᓐᓇᕐᓗᓂ 
ᐊᕗᖓᑲᓪᓚᒃ. 

ᐱᓕᕆᖃᑎᒌᑦ ᓇᓗᓇᐃᖅᓯᕗᑦ ᐱᓕᕆᕐᔪᐊᖅᓯᒪᓂᖏᓐᓂᒃ ᓄᓇᕗᒻᒥ ᐸᕐᓇᐃᔨᑦ ᑲᑎᒪᔨᖏᑦ ᐃᑲᔫᑎᖏᓪᓗ 
ᓄᓇᓖᑦ, ᐃᓄᐃᑦ ᑲᑐᔾᔨᖃᑎᒌᖏᑦ, ᒐᕙᒪᒃᑯᑦ, ᓄᓇᖃᖅᑳᖅᓯᒪᔪᑦ ᐱᔪᓐᓇᐅᑎᖏᓐᓂᒃ ᑎᒍᒥᐊᖅᑎᑦ, 
ᓴᓇᕝᕕᐊᓗᐃᑦ ᐊᓯᖏᓪᓗ ᐱᖃᖃᑕᐅᔪᑦ ᐃᓚᐅᓚᐅᖅᑐᑦ ᐸᕐᓇᐃᕙᓪᓕᐊᑎᓪᓗᒋᑦ. 
ᐱᕚᓪᓕᖅᓯᒪᕐᔪᐊᕋᓗᐊᖅᑎᓪᓗᒋᑦ ᓄᓇᕘᓕᒫᒥ ᓄᓇᒥᒃ ᐊᑐᕐᓂᕐᒧᑦ ᐸᕐᓇᐅᑎᒥᒃ, ᐱᓕᕆᖃᑎᒌᑦ ᐃᓕᓴᖅᓯᕗᑦ 
ᐱᓕᕆᐊᒃᓴᖅᑕᖃᒃᑲᓐᓂᕆᐊᖃᕐᓂᖓᓂᒃ ᑲᔪᓯᑎᑦᑎᔪᒪᓂᕐᒧᑦ ᐊᑐᖅᑕᐅᔭᕆᐊᓕᖕᒥᒃ ᓄᓇᕗᒻᒥ 
ᐊᖏᖃᑎᒌᒍᑎᒥ (ᐊᖏᖃᑎᒌᒍᑎ), ᐊᖏᖅᑕᐅᓯᒪᔪᒥᒃ ᓄᓇᒥᒃ ᐊᑐᕐᓂᕐᒧᑦ ᐱᕙᒌᔭᖅᑕᐅᓯᒪᔪᒥᒃ ᓄᓇᕗᒻᒧᑦ.  

ᐱᓕᕆᖃᑎᒌᑦ ᓂᕆᐅᒃᐳᑦ ᐱᓕᕆᖃᑎᖃᐃᓐᓇᕈᒪᓪᓗᑎᒃ ᓄᓇᕗᒻᒥ ᐸᕐᓇᐃᔨᑦ ᑲᑎᒪᔨᖏᓐᓂᒃ, ᑭᖑᓪᓕᕐᒥ 
ᐱᓕᕆᐊᖑᔪᒃᓴᓂᒃ ᐱᓕᕆᕙᓪᓕᐊᑎᓪᓗᒋᑦ. ᐊᖏᖅᓯᒪᐃᓐᓇᖅᑐᑦ ᐱᓕᕆᖃᑎᒌᖕᓂᕐᒥᑦ, ᐱᓕᕆᐊᒃᓴᖏᓐᓂᑦ, 
ᓯᕗᒻᒧᐊᒃᑎᑦᑎᓗᑎᒃ ᓄᓇᒥᑦ ᐊᑐᕐᓂᕐᒧᑦ ᐸᕐᓇᐅᑎᒥᑦ ᓇᓗᓇᙱᑦᑐᒥᑦ, ᐃᑲᔪᖅᑐᐃᔪᒥᑦ ᐱᕙᓪᓕᐊᓂᕐᒥᑦ 
ᐊᕙᑎᒥᒡᓗ ᑲᒪᑦᑎᐊᕐᓂᕐᒥᑦ, ᐊᕗᖓᑲᓪᓚᒡᓗ ᐱᔪᒪᔭᖏᓐᓂᑦ ᐃᓄᐃᑦ ᓄᓇᕗᒻᒥᐅᓪᓗ. 

"ᐃᓕᓴᕆᔪᒪᕙᒃᑲ ᐱᓕᕆᕐᔪᐊᖅᓯᒪᓂᖏᑦ ᓄᓇᕗᒻᒥ ᐸᕐᓇᐃᔩᑦ ᑲᑎᒪᔨᖏᑦ ᓄᓇᒥᒃ ᐊᑐᕐᓂᕐᒧᑦ ᐸᕐᓇᐅᑎᒥᒃ. 
ᐱᓕᕆᖃᑎᖃᐃᓐᓇᕐᓂᐊᖅᐳᖓ ᐱᓕᕆᖃᑎᒋᓗᒋᑦ ᓄᓇᕗᑦ ᑐᙵᕕᒃᑯᑦ ᑎᒥᖓᑦ ᓄᓇᕗᑦ ᒐᕙᒪᖓᓗ.  
ᐱᓕᕆᖃᑎᒋᑦᑎᐊᕐᓗᒋᓪᓗ ᓄᓇᕗᒻᒥ ᐸᕐᓇᐃᔩᑦ ᑲᑎᒪᔨᖏᑦ, ᓯᕗᒻᒧᐊᖅᐸᓪᓕᐊᔪᒪᓪᓗᑕ ᑭᖑᓪᓕᖅᐹᖅᓯᐅᑎᒧᑦ 
ᐱᕙᒌᔭᖅᑕᐅᓯᒪᔪᒧᑦ ᐊᖑᒻᒪᑎᔪᒥᒃ ᐊᑐᖅᑕᐅᔭᕆᐊᓕᖕᓂᒃ ᓄᓇᕗᒻᒥ ᓄᓇᑖᕐᓂᕐᒧᑦ ᐊᖏᖃᑎᒌᒍᑕᐅᓯᒪᔪᒥᒃ, 



              
  

 
ᐃᒃᐱᒋᑦᑎᐊᕐᓗᒋᑦ ᐃᓄᐃᑦ ᐋᖅᑭᒃᓯᒪᓕᖅᑎᑦᑎᕙᖕᓂᖏᑦ, ᐃᑲᔪᖅᑐᐃᓂᖅ ᓇᖕᒥᓂᖅᓱᕈᓐᓇᕐᓂᕐᒥᒃ, 
ᐱᔨᑦᑎᕋᕐᕕᖃᕐᓂᕐᒥᒡᓗ ᓄᓇᕗᒻᒥᐅᑦ ᐱᔪᒪᔭᖏᓐᓂᒃ ᑭᖑᕚᕆᓂᐊᖅᑕᑦᑎᓐᓄᑦ." − ᒪᓕᒐᓕᐅᖅᑎ ᐅᓖᐱᑲ 
ᓵᑐᕌᓐ, ᒥᓂᔅᑕ ᐅᑭᐅᖅᑕᖅᑐᒥ ᐅᑭᐅᖅᑕᖅᑐᒥᓗ ᐱᓕᕆᓂᕐᒧᑦ ᐊᒻᒪᓗ ᒥᓂᔅᑕ ᑲᒪᒋᔭᓕᒃ ᑲᓇᑕᒥ 
ᐅᑭᐅᖅᑕᖅᑐᒥ ᐱᕙᓪᓕᐊᔪᓕᕆᓂᕐᒧᑦ ᑎᒥᖁᑎᒋᔭᐅᔪᒥᑦ 

"ᓄᓇᕗᑦ ᒐᕙᒪᖓ ᐊᖏᖅᓯᒪᐃᓐᓇᖅᐳᖅ ᐱᓕᕆᖃᑎᖃᕐᓂᕐᒥᒃ ᐱᓕᕆᖃᑎᒋᕙᒃᑕᑦᑎᓐᓂᒃ ᑲᒪᒋᔭᖃᕈᒪᓪᓗᑎᒃ 
ᐃᓱᒫᓘᑕᐅᔪᓂᒃ ᐋᖅᑭᒃᓱᐃᓗᑎᒡᓗ ᓄᓇᒥᒃ ᐊᑐᕐᓂᕐᒧᑦ ᐱᕙᒌᔭᖅᑕᐅᓯᒪᔪᒥᒃ ᐊᖑᒻᒪᑎᔪᒥᒃ 
ᐊᑐᖅᑕᐅᔭᕆᐊᓕᖕᓂᒃ ᓄᓇᕗᒻᒥ ᐊᖏᖃᑎᒌᒍᑕᐅᓯᒪᔪᒥ, ᐱᑎᑦᑎᓗᑎᒡᓗ ᑐᑭᓯᓇᑦᑎᐊᖅᑐᓂᒃ 
ᑕᐃᒪᐃᓪᓚᕆᖕᓂᖏᓐᓂᒡᓗ ᓄᓇᕗᒻᒥᐅᓄᑦ, ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, ᓄᓇᓕᖕᓄᑦ, 
ᐱᓕᕆᕝᕕᒋᔭᐅᔪᓄᓪᓗ." ᒪᓕᒐᓕᐅᖅᑎ ᐳᕋᐃᐊᓐ ᑯᓄᒃ, ᒥᓂᔅᑕ ᐊᕙᑎᓕᕆᔨᒃᑯᓐᓄᑦ, ᓄᓇᕗᑦ ᒐᕙᒪᖓ.  

"ᓄᓇᕗᑦ ᑐᙵᕕᒃᑯᑦ ᐃᑲᔪᖅᑐᐃᕗᑦ ᓄᓇᕗᒻᒥ ᓄᓇᒥᒃ ᐊᑐᕐᓂᕐᒧᑦ ᐸᕐᓇᐅᑎᒥᒃ 
ᐃᓕᓴᕆᔾᔪᑕᐅᓯᒪᑦᑎᐊᖅᖢᓂᓗ ᐱᑎᑦᑎᔪᓐᓇᕐᓂᖓᓂᒃ ᐃᓄᖕᓄᑦ. ᑖᓐᓇ ᐃᓱᒪᓕᐅᕈᑕᐅᔪᖅ 
ᖃᒡᓕᕚᓪᓕᕈᑎᒋᕙᕗᑦ ᐸᕐᓇᐅᑎᒥᒃ ᐱᐊᓂᒃᓯᓂᕐᒧᑦ. ᓯᕗᓪᓕᖅ ᓄᓇᕘᓕᒫᒥ ᐸᕐᓇᐅᑎ 
ᐊᒃᑐᐊᓂᖃᕆᐊᖃᖅᐳᖅ ᐃᓄᐃᑦ ᐱᔪᓐᓇᐅᑎᖏᓐᓂᒃ ᓯᕗᓪᓕᐅᑎᔪᒪᔭᖏᓐᓂᒡᓗ ᐊᒻᒪ ᐊᑯᓂᐅᔪᒃᑯᑦ 
ᐃᖏᕐᕋᐃᓐᓇᕈᓐᓇᕐᓗᓂ. ᓄᓇᕗᑦ ᑐᙵᕕᒃᑯᑦ ᐃᑲᔪᖅᑐᐃᕗᑦ ᓄᓇᕗᒻᒥ ᐸᕐᓇᐃᔨᑦ ᑲᑎᒪᔨᖏᓐᓂᒃ 
ᐱᓕᕆᐊᖃᐃᓐᓇᖅᑎᓪᓗᒋᑦ ᐸᕐᓇᐅᑎᒥᒃ ᐃᓄᖕᓄᑦ, ᓄᓇᓕᖕᓄᑦ ᐊᒻᒪ ᓄᓇᕗᑦ ᓯᕗᓂᒃᓴᖓᓄᑦ. 
ᑕᒻᒪᖅᓯᒪᙱᓪᓗᓂ ᐱᒻᒪᕆᐊᓘᕗᖅ ᖃᐅᔨᒪᑦᑎᐊᕈᒪᓂᕐᒧᑦ ᐱᔨᑦᑎᕋᕐᓂᐊᕐᓂᖓᓂᒃ ᐃᓄᖕᓂᒃ 
ᓄᓇᕗᒻᒥᐅᓂᒡᓗ ᑭᖑᕚᕆᓂᐊᖅᑕᑦᑎᓐᓄᑦ." — ᒍᓘᕆᐊ ᐅᓗᖅᓯ ᐊᖓᔪᖅᑳᖅ, ᓄᓇᕗᑦ ᑐᙵᕕᒃᑯᓐᓄᑦ 

ᐱᓕᕆᐊᖑᓯᒪᔪᑦ 

2023−ᒥ, ᑲᓇᑕᐅᑉ ᒐᕙᒪᒃᑯᖏᑦ, ᓄᓇᕗᑦ ᒐᕙᒪᒃᑯᖏᑦ, ᐊᒻᒪ ᓄᓇᕗᑦ ᑐᙵᕕᒃᑯᑦ ᑎᒥᖓᑦ ᐱᓚᐅᖅᐳᑦ 
ᐊᑐᓕᖁᔭᐅᔪᒥᒃ ᓄᓇᕗᒻᒥ ᓄᓇᒥᒃ ᐊᑐᕐᓂᕐᒧᑦ ᐸᕐᓇᐅᑎᒥᒃ ᓄᓇᕗᒻᒥ ᐸᕐᓇᐃᔨᑦ ᑲᑎᒪᔨᖏᓐᓂᒃ 
ᐃᓱᒪᓕᐅᕈᑕᐅᖁᔭᐅᔪᒥᒃ. ᓄᓇᕘᒥ ᓄᓇᒥᒃ ᐊᑐᕐᓂᕐᒧᑦ ᐱᕙᒌᔭᐅᑦ ᑐᕌᖓᑎᑕᐅᕗᖅ ᐱᑎᑦᑎᔪᒪᓪᓗᓂ 
ᐊᕕᒃᓯᒪᓂᓕᒫᒧᑦ ᐋᖅᑭᒃᓯᒪᔪᓂᒃ ᐊᑐᐊᒐᕐᓂᒃ ᑎᓕᓯᔾᔪᑕᐅᓯᒪᔪᓂᒡᓗ ᓄᓇᒥᒃ ᐊᑐᕐᓂᐊᕐᓗᓂ ᓄᓇᕗᒻᒥ. 
ᐊᖏᖅᑕᐅᒍᓂ, ᐊᑐᓕᖁᔭᐅᔪᖅ ᐸᕐᓇᐅᑎ ᐊᑐᕋᔭᖅᑐᖅ 1/5 ᑲᓇᑕᐅᑉ ᓄᓇᖓᓂ, ᐊᖏᓛᖑᓪᓗᓂ ᓄᓇᒥᒃ 
ᐊᑐᕐᓂᕐᒧᑦ ᐸᕐᓇᐅᑎᒥ ᓄᓇᕐᔪᐊᓕᒫᒥ ᓯᕗᓪᓕᖅᐹᖑᓪᓗᓂᓗ ᓄᓇᕗᓕᒫᒥ ᐸᕐᓇᐅᑎ ᓄᓇᕗᒻᒧᑦ.  

ᓄᓇᒥᒃ ᐊᑐᕐᓂᕐᒧᑦ ᐸᕐᓇᐅᑎ ᓄᓇᕗᒻᒥ ᓄᓇᑖᕐᕕᐅᓯᒪᔪᒥ ᐊᖏᖅᑕᐅᓂᐊᕐᓗᓂ ᐊᑐᓕᕐᓗᓂᓗ, ᓯᕗᓪᓕᕐᒥ 
ᑲᑐᔾᔨᓗᑎᒃ ᐊᖏᖅᑕᐅᔭᕆᐊᖃᖅᐳᖅ ᑲᓇᑕᐅᑉ ᒐᕙᒪᒃᑯᖏᓐᓄᑦ, ᓄᓇᕗᑦ ᒐᕙᒪᒃᑯᖏᓐᓄᑦ ᐊᒻᒪ ᓄᓇᕗᑦ 
ᑐᙵᕕᒃᑯᓐᓄᑦ. 

ᑲᓇᑕᐅᑉ ᒐᕙᒪᒃᑯᖏᑦ ᐱᓕᕆᐊᖃᖅᐸᒃᐳᑦ ᒐᕙᒪᑐᖃᒃᑯᑦ ᑲᒪᒋᔭᒃᓴᖏᓐᓂᒃ ᓄᓇᕗᒻᒥ, ᐃᓚᒋᔭᐅᓪᓗᑎᒃ 
ᑲᒪᒋᔭᒃᓴᐃᑦ ᐊᒃᑐᐊᓂᓖᑦ ᒐᕙᒪᑐᖃᒃᑯᑦ ᐅᖃᖃᑎᖃᖅᐸᖕᓂᖏᓐᓄᑦ, ᐅᑭᐅᖅᑕᖅᑐᒥᐅᓄᑦ ᐅᑭᐅᖅᑕᖅᑐᒥᓗ 
ᐊᑐᐊᒐᕆᔭᐅᔪᓂᒃ, ᐊᕙᑎᒥᒃ ᑲᒪᒋᔭᖃᖅᐸᖕᓂᕐᒥᒃ, ᒐᕙᒪᑐᖃᒃᑯᓪᓗ ᒪᓕᒋᐊᖃᖅᐸᒃᑕᖏᓐᓂᒃ ᐃᓱᒪᒋᔭᒃᓴᓂᒃ. 



              
  

 
ᑲᓇᑕᐅᑉ ᒐᕙᒪᖓ ᐃᓚᐅᕙᒃᐳᖅ ᐊᖏᓂᖅᓴᒥᒃ ᐊᐅᓚᑦᑎᖃᑎᒌᖕᓂᕐᒧᑦ ᐊᑐᖅᑕᐅᖃᑦᑕᕐᓂᐊᖅᑐᒥᒃ 
ᐋᖅᑭᒃᑕᐅᓯᒪᔪᒥᒃ ᓄᓇᕗᒻᒥ ᐊᖏᕈᑎᖓᑎᒍᑦ.  

ᓄᓇᕗᑦ ᒐᕙᒪᖓ ᑭᒃᑯᑐᐃᓐᓇᓄᑦ ᒐᕙᒪᒋᔭᐅᕗᖅ ᑕᒫᓂ ᐅᑭᐅᖅᑕᖅᑐᒥ ᐊᕕᒃᓯᒪᓂᕆᔭᐅᔪᒥᑲᒪᒋᔭᖃᖅᑐᑦ 
ᐱᓕᕆᐊᒃᓴᓂᒃ, ᐱᔨᑦᑎᕋᐅᑎᓂᒃ, ᐊᒻᒪ ᓄᓇᕘᒥ ᐃᓱᒪᓕᐅᕆᔨᓂᒃ ᓄᓇᕗᒥᐅᓄᑦ. ᓄᓇᕗᑦ ᒐᕙᒪᖓ 
ᐊᔾᔨᒌᙱᑦᑐᓂᒃ ᑲᒪᒋᔭᒃᓴᖃᖅᐳᖅ, ᐃᓚᒋᔭᐅᓪᓗᑎᒃ ᐊᒃᑐᐊᓂᓖᑦ ᓄᓇᓕᖕᓄᑦ, ᓄᓇᓄᑦ, 
ᐊᑐᖅᑕᐅᔪᓐᓇᖅᑐᓄᑦ, ᐊᕙᑎᒥᒃ ᑲᒪᒋᔭᖃᑦᑎᐊᕐᓂᕐᒧᑦ, ᐊᕗᖓᑲᓪᓚᒡᓗ ᑭᒃᑯᑐᐃᓐᓇᓄᑦ ᐊᑐᐊᒐᕆᔭᐅᔪᓂᒃ 
ᓄᓇᕗᒻᒥ. ᐊᐃᕆᓕ 1, 2027−ᒥ ᐱᒋᐊᕐᓗᓂ, ᓄᓇᕗᑦ ᒐᕙᒪᖓ ᑎᑎᕋᕐᕕᖃᓕᕐᓂᐊᓕᖅᐳᖅ 
ᐊᐅᓚᑦᑎᓕᕐᓗᓂᓗ ᒐᕙᒪᒃᑯᑦ ᓄᓇᖁᑎᖏᓐᓂᒃ, ᓄᓇᒥᐅᑕᓂᒃ ᐊᑐᖅᑐᒃᓴᓂᒃ, ᐊᒻᒪ ᓄᓇᖅᐸᓯᖕᒥ 
ᐃᒪᖁᑎᖏᓐᓂᒃ ᓄᓇᕗᒻᒥ ᒪᓕᒡᓗᑎᒃ ᓇᖕᒥᓂᖅᓱᕐᓂᕐᒧᑦ ᐊᖏᖃᑎᒌᒍᑎᒥᒃ ᐊᑎᓕᐅᖅᑕᐅᓯᒪᔪᒥᒃ ᑲᓇᑕᐅᑉ 
ᒐᕙᒪᒃᑯᖏᓐᓄᑦ, ᓄᓇᕗᑦ ᒐᕙᒪᒃᑯᖏᓐᓄᑦ, ᐊᒻᒪ ᓄᓇᕗᑦ ᑐᙵᕕᒃᑯᓐᓄᑦ. 

ᓄᓇᕗᑦ ᑐᙵᕕᒃᑯᑦ ᑎᒥᖓᑦ ᑭᒡᒐᖅᑐᐃᕗᑦ ᓄᓇᕗᒻᒥ ᐃᓄᖕᓂᑦ ᐊᖏᕈᑎᐅᑉ ᐊᑖᒍᑦ ᐱᓕᕆᕙᒃᖢᑎᒡᓗ 
ᐃᓄᐃᑦ ᐱᔪᓐᓇᐅᑎᖏᑦ ᐱᕚᓪᓕᕈᑎᖏᓪᓗ ᐊᖏᕈᑎᐅᑉ ᐊᑖᒍᑦ ᐃᒃᐱᒋᔭᐅᑦᑎᐊᕋᓗᐊᕐᒪᖔᑦ. ᓄᓇᕗᑦ 
ᑐᙵᕕᒃᑯᑦ ᑎᒥᖓᑕ ᐱᓕᕆᐊᒃᓴᖏᑦ ᐃᓚᖃᖅᐳᑦ ᓴᐳᔾᔨᓯᒪᓂᕐᒥᒃ ᐃᓄᐃᑦ ᐱᔪᓐᓇᐅᑎᖏᓐᓂᒃ, 
ᓯᕗᒻᒧᐊᒃᑎᑦᑎᓂᕐᒥᒃ ᐃᓄᐃᑦ ᑮᓇᐅᔭᓕᐅᕋᓱᖕᓂᕐᒧᑦ ᐱᕙᓪᓕᐊᓂᕐᒧᓪᓗ, ᐃᓅᖃᑎᒌᒃᐸᖕᓂᕐᒧᑦ 
ᐃᓕᖅᑯᓯᑐᖃᕐᓄᓪᓗ ᖃᓄᐃᙱᑦᑎᐊᕈᓐᓇᕐᓂᕐᒧᑦ, ᑲᒪᒋᔭᖃᖅᐸᖕᓂᕐᒧᓪᓗ ᐃᓱᒪᒋᔭᒃᓴᓂᒃ ᐊᒃᑐᐊᓂᓕᖕᓂᒃ 
ᐃᓄᐃᑦ ᓄᓇᖁᑎᒋᔭᖏᓐᓄᑦ ᐊᖏᖃᑎᒌᒍᑕᐅᓯᒪᔪᓄᓪᓗ ᐊᑐᓕᖅᑎᑦᑎᓂᕐᒥᒃ. 

ᐱᕙᓪᓕᐊᔪᓂᑦ ᖃᐅᔨᒋᐊᕐᕕᒃᓴᑦ 

ᑲᓇᑕᐅᑉ ᒐᕙᒪᒃᑯᖏᑦ 
ᑐᓴᒐᒃᓴᓕᕆᔨᑦ 
ᒥᓂᔅᑕ ᑯᐄᓐ ᑭᒡᒐᖅᑐᖅᑎᖓ−ᓄᓇᖃᖅᑳᖅᓯᒪᔪᓕᕆᓂᖅ ᐊᒻᒪ ᐃᓄᓕᕆᔨᑐᖃᒃᑯᑦ ᑲᓇᑕᒥ 
RCAANC.media.CIRNAC@sac-isc.gc.ca 

ᓄᓇᕗᑦ ᒐᕙᒪᖓ 
ᐃᔅᑕᓚ ᐊᒍᐃᓚᕐ 
ᐊᐅᓚᑦᑎᔨᐅᑲᐃᓐᓇᖅᑐᖅ, ᑐᓴᐅᒪᔪᓕᕆᓂᕐᒧᑦ 
ᐊᕙᑎᓕᕆᔨᒃᑯᑦ 
867-975-7746 
eaguilar2@gov.nu.ca 

ᓄᓇᕗᑦ ᑐᙵᕕᒃ ᑎᒥᖓᑦ 
ᐋᓂ ᑖᒻᓕᓐᓴᓐ 
ᑐᑭᒧᐊᒃᑎᑦᑎᔨ, ᑐᓴᐅᒪᔪᓕᕆᔨᒃᑯᓐᓄᑦ 
media@tunngavik.com  

